
Réamhrá
Baineann an beartas seo le trealamh faireachais ceamara (CCTV), idir thaifeadadh físe agus fuaime araon, agus le sonraí a thaifeadtar ar chóras CCTV a bheith á mbailiú, á n-úsáid, á stóráil agus á gcur de láimh ag Comhairle Chontae na Gaillimhe. Áirítear leis sin córais CCTV laistigh d’áitribh na Comhairle, ionaid fág anseo, carrchlóis, céanna, monarchana, conláistí cathartha agus láithreacha faoi úinéireacht Chomhairle Chontae na Gaillimhe, lena n-áirítear Ceamaraí Aitheanta Uimhirphlátaí agusTrealamh Ceamara Físe Éide.
Suiteáiltear córais CCTV mar bheart praiticiúil chun cuidiú le Comhairle Chontae na Gaillimhe a cuid cúram a chur i gcrích a dhéantar ar mhaithe le leas an phobail agus foirgnimh, cur le slándáil, slándáil phoiblí, coireacht a chosc agus a bhrath agus ciontóirí a ionchúiseamh.   
Tá Beartais um Chosaint Sonraí Chomhairle Chontae na Gaillimhe ar fáil le breathnú orthu ar láithreán gréasáin na Comhairle www.galway.ie.

Ráiteas Beartais
Tá Reachtaíocht um Chosaint Sonraí i gceist toisc go bhféadfadh sonraí pearsanta bheith le fáil i dtaifeadtaí CCTV. Déantar CCTV a rialú i gcomhréir leis na hAchtanna um Chosaint Sonraí 1988, 2003 & 2018, i gcomhréir leis an Rialachán Ginearálta maidir le Cosaint Sonraí (GDPR) (Rialachán (EU) 2016/679) agus i gcomhréir le treoirlínte arna n-eisiúint ag Oifig an Choimisiúin um Chosaint Sonraí. 
Déanfar monatóireacht CCTV ar áiteanna poiblí ar bhealach atá comhsheasmhach leis na beartais reatha ar fad atá glactha ag an gComhairle, lena n-áirítear an Beartas um Chomhionannas & Éagsúlacht, an Beartas maidir le Dínit ag an Obair, Cóid Chleachtais chun déileáil le gearáin i ndáil le Bulaíocht & Ciapadh agus Ciapadh Gnéis agus gach beartas agus treoirlíne ábhartha eile amhail iad sin atá eisithe ag Oifig an Choimisinéara Sonraí.
Úsáidfear CCTV ar bhealach atá gairmiúil, eiticiúil agus dlíthiúil laistigh de théarmaí an bheartais seo agus laistigh den dlí. Úsáidfear CCTV go comhréireach agus ní úsáidfear é chun monatóireacht rialta a dhéanamh ar fhostaithe de chuid na comhairle nó daoine den phobal agus iad i mbun an ngnó dhleathaigh mar ba ghnách.
Cuspóir an Bheartais
Is é cuspóir an bheartais seo na cosaintí atá i bhfeidhm i gComhairle Chontae na Gaillimhe a rialú agus a leagan amach i ndáil le córais agus íomhánna CCTV a fheidhmiú, a mhonatóiriú agus teacht a bheith orthu. Chomh maith leis sin, cuideofar le Comhairle Chontae na Gaillimhe a cuid oibleagáidí i ndáil le cosaint sonraí a chomhlíonadh maidir le córais agus taifid CCTV a fheidhmiú agus teacht a bheith orthu. 
Raon
Baineann raon an bheartais seo le:
· Úsáid Chomhairle Chontae na Gaillimhe maidir le CCTV ina bhfuil taifeadadh sonraí pearsanta i gceist
· Gach fostaí de chuid Chomhairle Chontae na Gaillimhe
· Gach duine aonair nó eagraíocht atá ag gníomhú thar ceann na Comhairle.
Reachtaíocht
Tá córais CCTV faoi réir reachtaíochta agus dá bharr sin, gabhann Comhairle Chontae na Gaillimhe uirthi féin a chinntiú go ndéantar sonraí pearsanta a bhailiú, a phróiseáil agus a chosaint i gcomhréir le téarmaí an bheartais seo lena chinntiú go gcomhlíonfar an reachtaíocht seo a leanas i gcónaí: 
· Na hAchtanna um Chosaint Sonraí 1988, 2003 agus 2018

· Na Rialacháin Ghinearálta maidir le Cosaint Sonraí (EU) 2016/679 

· Na hAchtanna um Shaoráil Faisnéise, An tAcht um Chearta an Duine 1998

· Alt 38 d’Acht an Gharda Síochána, 2005

· An tAcht um Sheirbhísí Slándála Príobháidí 2004

· An tAcht um Shábháilteacht, Sláinte agus Leas ag an Obair 2005
· An tAcht um Bainistiú Dramhaíola 1996 (arna leasú)

· An tAcht um Thruailliú ó Bhruscar 1997 (arna leasú)
· An tAcht um Chaomhnú an Chomhshaoil 2003 (arna leasú) 
· An tAcht um Dhliteanas Áititheoirí 1995

An Cuspóir maidir le CCTV

Úsáideann Comhairle Chontae na Gaillimhe CCTV chun na críocha seo a leanas:

· Daoine agus maoin atá lonnaithe in áitreabh na Comhairle agus sa cheantar mórthimpeall a chosaint
· Sláinte agus Sábháilteacht ball foirne túslíne Chomhairle Chontae na Gaillimhe a chinntiú e.g. trí Ceamaraí Éide (BWC) a úsáid
· A cumhachtaí i ndáil le forfheidhmiú an dlí a chur i bhfeidhm e.g. cionta a chosc, a imscrúdú agus a ionchúiseamh faoin reachtaíocht um bainistiú bruscair agus dramhaíola 

· Ord poiblí agus sábháilteacht ina áiteanna poiblí a bhaint amach trí éascaíocht a dhéanamh ar chionta coiriúla a chosc, a bhrath agus a ionchúiseamh e.g. scéimeanna CCTV pobalbhunaithe 

· Tacú leis an Garda Síochána maidir le coiriúlacht a dhíspreagadh, a bhrath agus a ionchúiseamh. 

Beidh sonraí a fhaightear trí úsáid a bhaint as córais CCTV teoranta do na cuspóirí dá bhfuarthas iad agus i gcomhréir leis na cuspóirí sin. 
Ní úsáidfidh Comhairle Chontae na Gaillimhe CCTV chun críocha ar bith eile seachas iad sin a leagtar amach sa doiciméad beartais seo.
Tagair le do thoil d’Aguisín 7 a thugann fardal de na ceamaraí CCTV atá suiteáilte ag Comhairle Chontae na Gaillimhe ar fud Chontae na Gaillimhe agus a stádas oibriúcháin faoi láthair.

Láithreacha CCTV

Cuirfear CCTV i bhfeidhm ag láithreacha éagsúla laistigh de limistéar feidhme Chomhairle Chontae na Gaillimhe, de réir mar is cuí agus go buan nó ó am go ham, i gcomhair ceann ar bith de na cuspóirí a leagtar amach sa doiciméad beartais seo. D’fhéadfaí an méid seo a leanas a bheith i gceist leis na láithreáin sin:

• Áitreabh agus maoin na Comhairle 

• Áiteanna Poiblí agus Maoine 3ú Páirtí (faoi réir comhaontaithe ag na húinéirí) 

Ceist bharrthábhachtach is ea suíomh na gceamaraí.  Ní úsáidfear CCTV chun monatóireacht a dhéanamh ar láithreacha ina mbeadh súil réasúnach ag daoine le príobháideacht.  Suiteálfar ceamaraí ar bhealach ionas go gcoiscfear nó go n-íoslaghdófar taifeadadh ar láithreacha seachas na láithreacha sin atá le clúdach le córas CCTV. Áirítear leis sin daoine ag dul thar bráid agus maoin phríobháideach duine eile.
Comharthaíocht CCTV

Ba chóir go mbeadh comharthaíocht shoiléir i ngach limistéar ina bhfuil CCTV á úsáid ionas go mbeidh daoine den phobal ar an eolas go bhfuil siad chun dul isteach i limistéar atá clúdaithe le córas CCTV.  Díspreagadh eile is ea na comharthaí freisin. 
Más soiléir aitheantas an Rialaitheora (i.e. Comhairle Chontae na Gaillimhe) agus an gnáthchuspóir don phróiseáil (i.e. slándáil), ní gá ach an méid seo a lua ar an gcomharthaíocht: 

· Fógra go bhfuil CCTV i bhfeidhm 

· Sonraí teagmhála ina bhféadfaí seoladh láithreán gréasáin, uimhir ghutháin nó seoladh ríomhphost a chur san áireamh
Mura bhfuil cuspóir soiléir ag baint leis an bpróiseáil ní mór an méid seo a leanas a lua ar an gcomharthaíocht: 

· Fógra go bhfuil CCTV i bhfeidhm 

· An cuspóir atá leis an gcóras CCTV 

· Ainm na heagraíochta atá freagrach as an gcóras CCTV a fheidhmiú 

· Sonraí maidir leis na daoine laistigh den eagraíocht atá freagrach as an gcóras CCTV a fheidhmiú ar féidir teagmháil a dhéanamh leo
D’fhéadfadh láithreacha oiriúnacha bheith i gceist leis an méid seo a leanas:

· Bealaí isteach ar áitribh, i.e. doirse taobh amuigh agus geataí iontrála
· Ionaid fáiltithe
· Ag gach ceamara inmheánach nó gar dó
Tagair d’Aguisín 2 ina gcuirtear teimpléid oiriúnacha ar fáil i ndáil le comharthaíocht CCTV.
Faireachas CCTV Faoi Cheilt
· De ghnáth, ní cheadaítear faireachas CCTV faoi cheilt ach ar bhonn cás ar chás nuair atá na sonraí riachtanach chun críocha cionta a chosc, a bhrath nó a imscrúdú nó chun ciontóirí a ghabháil nó a ionchúiseamh. D’fhéadfadh Faireachas Faoi Cheilt a bheith ag teastáil in amanna agus a bheith bailí nuair nach ndéanfaí ach gníomhaíocht mhídhleathach a aistriú chuig láthair nach bhfuil CCTV i bhfeidhm ann mar gheall ar fhaireachas follasach, mar shampla, d’fhéadfadh dumpáil mhídhleathach ag láithreacha áirithe bheith ina cúis bhailí i leith faireachas faoi cheilt faoi réir an bheartais seo.
· Ní mór go mbeadh faireachas CCTV Faoi Cheilt fócasaithe agus ní mór go gcuirfí é i bhfeidhm ar feadh achar gearr. 

· Níor chóir ach daoine/láithreacha atá ábhartha a thaifeadadh. 

· Ba chóir deireadh a chur leis an bhfaireachas CCTV mura bhfaightear fianaise atá ábhartha do chuspóir an fhaireachais CCTV faoi cheilt laistigh de thréimhse ama réasúnach.
· I gcás ina ndéanann an Garda Síochána iarratas faireachas faoi cheilt a chur i gcrích ar mhaoin na Comhairle, déanfar an t-iarratas i scríbhinn. 

CCTV i Seomraí Cruinnithe, Cuntair Phoiblí (Físe & Fuaime)

Cuireann an Chomhairle líon seomraí cruinnithe ar fáil ina bhfuil CCTV agus/nó ina bhfuil córais taifeadta fuaime sna seomraí nó ar an bhfoireann. Ba chóir custaiméirí atá ag iarraidh cruinniú a chur ar an eolas go dtionólfar cruinnithe dá leithéid i seomra cruinnithe ina bhfuil córas CCTV agus go ndéanfar taifeadadh físe agus fuaime ar an gcruinniú. Cuirfear comharthaí in airde sna seomraí sin i gcomhréir leis an mbeartas seo.
Ní thionólfar cruinniú le custaiméirí a chuireann i gcoinne taifeadadh dá leithéid seachas sa chás go mbeidh ball eile den fhoireann i láthair ag an gcruinniú mar fhinné chun nótaí a ghlacadh agus na nótaí sin a dhearbhú leis an gcustaiméir sula gcuirtear deireadh leis an gcruinniú. 
Ceamaraí Aitheanta Uimhirphlátaí (NPR)

Tá Ceamaraí Aitheanta Uimhirphlátaí (NPR) i bhfeidhm ag Comhairle Chontae na Gaillimhe i roinnt eastát tithíochta faoi Alt 38 d’Acht an Gharda Síochána, 2005, CCTV Pobalbhunaithe. Is é an cuspóir atá leis na ceamaraí NPR iompraíocht fhrithshóisialta a laghdú chun críocha sábháilteachta an phobail agus cosc a chur le damáiste a dhéanamh do mhaoin na Comhairle de réir mar a leagtar amach i Straitéis um Iompraíocht Fhrithshóisialta na Comhairle.  

Chomh maith leis sin, úsáidtear ceamaraí NPR Chomhairle Chontae na Gaillimhe chun críocha forfheidhmithe an dlí, sa chaoi go ndéantar sonraí a bhaintear as na ceamaraí CCTV a chur ar fáil mar fhianaise don Rannóg Comhshaoil d’ionchúisimh faoi na hAchtanna seo a leanas:
· An tAcht um Bainistiú Dramhaíola 1996 (arna leasú)

· An tAcht um Thruailliú ó Bhruscar 1997 (arna leasú) 
· An tAcht um Chaomhnú an Chomhshaoil 2003 (arna leasú)

Ní dhéantar crostagairt idir sonraí NPR agus sonraí NDLS agus níl sé Uathoibríoch dá bharr sin. 

Tá comharthaíocht oiriúnach i bhfeidhm ar a ndearbhaítear go bhfuil ceamaraí CCTV i bhfeidhm agus ar a bhfuil sonraí maidir leis an Rialaitheoir Sonraí.
Tagair d’Aguisín 3 – Buan-nós Imeachta Oibríochta i ndáil le Ceamaraí Aitheanta Uimhirphlátaí arna n-úsáid ag Comhairle Chontae na Gaillimhe chun tuilleadh faisnéise a fháil.
Ceamaraí Éide (BWC)

Leagtar amach sa doiciméad seo Beartas na Comhairle agus an nós imeachta maidir le Ceamaraí Éide (BWC).  Measann Comhairle Chontae na Gaillimhe go bhfuil sé riachtanach úsáid a bhaint as BWC mar bheart chuí chun cuidiú le sábháilteacht phearsanta catagóirí fostaithe túslíne a chosaint, na catagóirí seo a leanas san áireamh ach gan a bheith teoranta dóibh; Maoir Phobail, Maoir Madraí, agus Foireann Bhainistíochta Eastát Tithíochta, a d’fhéadfadh a bheith ina ghné de Threalamh Cosanta Pearsanta fostaí túslíne agus a chuirtear ar fáil chun críocha sábháilteachta amháin agus chun fianaise a fháil ar iompraíocht bhagrach nó maslach in aghaidh an fhostaí.
Chuir Comhairle Chontae na Gaillimhe BWC amháin i bhfeidhm ar bhonn píolótach agus táthar ag súil go mbeidh 15 BWC i bhfeidhm ar deireadh thiar.
Tá úsáid ceamaraí i gceist le BWCanna a chaitheann duine agus a cheanglaítear d’éadaí nó do chulaith an duine sin de ghnáth. Is féidir faisnéis físe agus fuaime a thaifeadadh ar na gairis sin de ghnáth. Is dócha go bhféadfadh córais BWC bheith níos déine ó thaobh cur isteach ar dhaoine ná an ‘gnáthmhodh’ i leith córais faireachais CCTV mar gheall ar a shoghluaisteacht.
Ní úsáidfear Ceamaraí Éide chun fianaise a bhailiú i ndáil le Forfheidhmiú Páirceála ná i ndáil le críocha forfheidhmithe eile ar bith.
Ní chuirfear CCTV Éide ar siúl ach amháin sa chás go mbíonn ball foirne ag dul i ngleic le cás ina bhfuil siad i mbaol íde béil nó mí-úsáid chorpartha nó cás ina measann siad go bhféadfaidís bheith i mbaol íde béil nó mí-úsáid chorpartha. Beidh feidhm ag an méid seo a leanas:

1. Nuair is féidir, níor chóir tús a chur le taifeadadh go dtí go bhfuil fógra ó bhéal tugtha ag an maor go bhfuil sé de rún acu an gaireas éide a chur ar siúl
      2.   Ní dhéanfar taifeadadh le linn gnáthdhualgais patróil a chur i gcrích
3. Déanfar gach taifead a choinneáil go sábháilte 
4. Beidh Rochtain ar thaifid teoranta do phearsanra údaraithe amháin
Tá Ordú ón bPríomhfheidhmeannach ag teastáil i ndáil le baill foirne a údarú chun ceamaraí éide a chaitheamh.
Tagair d’Aguisín 4 – Buan-nós Imeachta Oibríochta i ndáil le Ceamaraí Éide arna n-úsáid ag Comhairle Chontae na Gaillimhe chun tuilleadh faisnéise a fháil.
Róil & Freagrachtaí
1. Is iad a leanas a dhéanfaidh CCTV na Comhairle Contae a fheidhmiú agus a chothabháil: 

· An Chomhairle Contae agus/nó 

· Soláthraithe seirbhíse CCTV Tríú páirtí
2. Ní mór go mbeadh ceadúnas ón Údarás Slándála Príobháidí (PSA) ag soláthraithe seirbhíse CCTV tríú páirtí. Is é PSA an comhlacht reachtúil atá freagrach as an tionscal slándála a cheadúnú agus a rialú in Éirinn. 

3. Meastar soláthraithe CCTV tríú páirtí a bheith ina bPróiseálaithe agus dá bharr sinn, ní mór dóibh comhaontú foirmiúil a dhéanamh le Comhairle Chontae na Gaillimhe i ndáil le Próiseáil Sonraí lena chinntiú, mar aon leis an gComhairle, go gcomhlíonann siad a gcuid oibleagáidí i ndáil leis an reachtaíocht um chosaint sonraí
4. Sannfar freagracht i leith gach aon chóras CCTV d’fhostaí ainmnithe de chuid Chomhairle Chontae na Gaillimhe. Beidh sé i gceist leis an bhfreagracht sin a chinntiú go bhfuil an córas á fheidhmiú ar bhealach atá comhsheasmhach leis an mbeartas seo agus leis an reachtaíocht um chosaint sonraí
5. Tá sé de fhreagracht ar an Stiúrthóir Seirbhísí ábhartha:

· A chinntiú go bhfuil CCTV á chur i bhfeidhm i gcomhréir leis an mbeartas seo de réir mar atá leagtha síos ag Comhairle Chontae na Gaillimhe 

· Úsáid CCTV a mhaoirsiú agus a chomhordú chun críocha sábháilteachta agus slándála laistigh de Chomhairle Chontae na Gaillimhe
· A chinntiú go ndéantar gach CCTV reatha a mheas maidir leis an mbeartas seo a chomhlíonadh 

· A chinntiú go bhfuil monatóireacht CCTV arna cur i gcrích ag an gComhairle comhsheasmhach leis na caighdeáin agus cosaintí is airde 

· Athbhreithniú a dhéanamh ar shuíomhanna ceamaraí agus freagracht a ghlacadh as faisnéis nó ábhar CCTV ar bith atá á stóráil de réir an bheartais seo a scaoileadh
· Taifead rochtana a choinneáil (i.e. loga rochtana) ar théipeanna nó ar théipeanna nó ábhar ar bith eile a thaifeadtar nó a stóráiltear ar an gcóras a scaoileadh 

· A chinntiú nach ndéantar cóipeanna de théip thaifeadta gan údarú 

· A chinntiú go bhfuil an teorainn radhairc ó cheamaraí suiteáilte ag suíomh seasta ag comhlíonadh an bheartais seo go hinmheánach agus go seachtrach araon
· Suíomh ceamaraí sealadacha atá le húsáid le linn imeachtaí ar leith agus a bhfuil riachtanais slándála áirithe ag baint leo a cheadú agus a chinntiú go ndéantar iad a thógáil amach i ndiaidh imeachtaí dá leithéid. TABHAIR AR AIRD: Ní áirítear le ceamaraí sealadacha trealamh CCTV faoi cheilt ná ceamaraí faireachais folaithe a bhíonn in úsáid ag an Garda Síochána i leith imscrúduithe coiriúla de réir mar a cheadaíonn an Rúnaí Contae.
· Aiseolas / gearáin ó bhaill foirne a bhreithniú maidir le sárú príobháide nó rúndachta féideartha  mar gheall ar shuíomh ceamara CCTV nó trealamh gaolmhar áirithe
· A chinntiú nach bhfuil súil le príobháideacht ag daoine aonair á sárú i limistéir atá á monatóiriú agus a bheith aireach ionas nach dócha go dtarlóidh sárú tá leithéid 

· A chinntiú nach bhfuil ceamaraí seachtracha ag cur isteach ar dhaoine maidir lena suíomh agus an radharc atá acu ar thithe cónaithe in aice láimhe agus go bhfuil an prionsabal “Súil Réasúnach le Príobháideacht” á chomhlíonadh
· A chinntiú go stóráiltear DVRanna, DVDanna etc. in áit shábháilte agus nach bhfuil rochtain orthu ach amháin pearsanra údaraithe  

· A chinntiú nach stóráiltear íomhánna a thaifeadtar ar thaifeadtaí digiteacha DVR/DVD/ ar feadh tréimhse níos faide ná 30 lá agus go ndéantar iad a scriosadh ina dhiaidh sin seachas sa chás go bhfuil siad ag teastáil mar chuid d’imscrúdú coiriúil nó imeachtaí cúirte (coiriúil nó sibhialta) nó i leith úsáid eile bona fide de réir mar a cheadaíonn an Rúnaí Contae.  
· I gcás go mbeadh deis zúmála sa cheamara, a chinntiú nach mbíonn sárú príobháideachta i gceist agus an áis zúmála sa cheamara á húsáid agus go ndéantar gníomhaíocht dá leithéid a logáil.
Taifeadtaí CCTV a Choinneáil

Ní choinneofar sonraí a thaifeadtar ar chórais CCTV níos faide ná tréimhse a mheastar a bheith riachtanach i gcomhréir le hAirteagal 5(e) de GDPR.

· De ghnáth, ní choinneoidh Comhairle Chontae na Gaillimhe sonraí a thaifeadtar ar chórais CCTV níos faide ná 30 lá ar a mhéad. 

· Mar sin féin, d’fhéadfadh Comhairle Chontae na Gaillimhe sonraí a thaifeadtar ar chórais CCTV a choinneáil níos faide ná an uastréimhse 30 lá má tá na sonraí ag teastáil chun críocha fianaise agus/nó imeachtaí dlí.
· Tá gach íomhá ina mhaoin agus faoi chóipcheart Chomhairle Chontae na Gaillimhe i gcónaí.
Rochtain ar CCTV

Beidh gach rochtain ar íomhánna teoranta do phearsanra údaraithe agus coinneoidh ball foirne ainmnithe Loga Rochtana. Ní mór féachaintí a chur i gcrích do chuspóir dlisteanach ar leith de réir an bheartais seo agus ní mór foirm Chomhairle Chontae na Gaillimhe maidir le Sonraí CCTV Taifeadadh Sonraí CCTV a Scaoileadh agus/nó a Aistriú chuig 3ú Páirtí a chomhlánú.
Tagair d’Aguisín 5 – foirm maidir le Taifeadadh Sonraí CCTV a Scaoileadh agus/nó a Aistriú chuig 3ú Páirtí a úsáideann Comhairle Chontae na Gaillimhe i ndáil le hiarratais ar Rochtain ar CCTV.
Rochtain Tríú Páirtí ar Thaifeadtaí CCTV

D’fhéadfaí rochtain ar thaifeadtaí CCTV a chur ar fáil i ndáil leis an méid seo a leanas:
· Ábhair Sonraí nó a n-ionadaithe dlí – de bhun iarraidh ar rochtain faoin na hAchtanna um Chosaint Sonraí, i gcás ina gcuirtear an t-am, an dáta agus a láthair ar fáil don Chomhairle.
· An Garda Síochána – ar é a iarraidh i scríbhinn nuair a rinneadh coir nó nuair a mheastar go ndearnadh coir agus / nó nuair a mheastar go bhfuil iompraíocht mhídhleathach / fhrithshóisialta ar bun ar mhaoin na Comhairle nó in áit phoiblí
· An Stiúrthóir Seirbhísí – chun chuidiú leis an Stiúrthóir ábhartha fíricí a bhaineann le cásanna a mhaítear i ndáil le hiompraíocht nach bhfuil inghlactha a dheimhniú
· Daoine aonair (nó a n-ionadaithe dlí) – faoi réir Ordú Cúirte
· Árachóirí na Comhairle – chun leanúint d’éileamh i ndáil le damáiste a dhéantar do mhaoin na Comhairle atá faoi árachas.
· Ní mór foirm cheada Chomhairle Chontae na Gaillimhe maidir le Sonraí CCTV a Scaoileadh a chomhlánú i ndáil le Sonraí CCTV a Thaifeadadh agus / nó a Aistriú.
Rochtain ag Ábhair Sonraí

· Trí reachtaíocht um chosaint sonraí, cuirtear cearta ar fáil d’ábhair sonraí teacht a bheith acu ar a sonraí pearsanta. Áirítear leo sin sonraí a ghabhtar ar thaifeadtaí CCTV. Ní mór iarrataí ar rochtain a chur isteach i scríbhinn i leagan amach fisiceach nó leictreonach e.g. trí litir nó ríomhphost. I gcásanna ina gcoinnítear sonraí chun críocha imscrúdaithe breise nó ionchúisimh fhéideartha, d’fhéadfaí rochtain ar na sonraí sin a choinneáil siar go dtí go gcuirtear na himscrúduithe i gcrích agus/nó go dtí go gcuirtear tús le himeachtaí dlí. 
· Níor leor ag ábhar sonraí iarraidh ginearálta ar rochtain a dhéanamh chun cóip de thaifid CCTV a fháil. Ina ionad sin, bheadh sé riachtanach d’ábhair sonraí a lua go sonrach go bhfuil siad ag iarraidh rochtain ar chóip de thaifid CCTV inar gabhadh a sonraí pearsanta idir dátaí sonraithe, ag amanna áirithe agus i láthair ainmnithe. Agus íomhá dá leithéid á iarraidh, beidh ar an iarrthóir grianghraf dá chuid/cuid féin a chur isteach lena chinntiú go bhfuil sé ag teacht leis an íomhá atá sa CCTV. 
· Maidir le rochtain a chur ar fáil d’ábhar sonraí ar thaifeadtaí CCTV dá sonraí/shonraí pearsanta, ar choinníoll go bhfuil íomhá/taifead dá leithéid ann, d’fhéadfadh an Chomhairle grianghraf / sraith grianghraf, téip nó diosca de na híomhánna ábhartha a chur ar fáil. I gcás ina n-aithnítear duine aonair eile san íomhá, d’fhéadfaí gan na híomhánna sin a scaoileadh ach amháin nuair is féidir iad a leasú / picteilíní a chur iontu ionas nach n-aithnítear na daoine eile nó ionas nach bhfuil siad inaitheanta.
Rochtain ag an Garda Síochána

Ní mór iarratais ón nGarda Síochána ar rochtain/cóipeanna de thaifid TCI a chur isteach go foirmiúil i scríbhinn ag an nGarda Síochána. Ba chóir go sonródh an t-iarratas sonraí na dtaifeadtaí TCI atá riachtanach agus an bunús dlí leis an iarratas atá á dhéanamh a lua. Chun críocha praiticiúla, agus chun iarratas a bhrostú go tapa i gcásanna práinne, d’fhéadfadh gur leor iarratas ó bhéal chun ligean don phíosa scannáin atá á lorg a scaoileadh. Mar sin féin, ba cheart iarratas foirmiúil scríofa a chur i ndiaidh aon iarratas ó bhéal. Chun críocha cuntasachta, coimeádfaidh Comhairle Chontae na Gaillimhe taifead ar gach iarratas ón nGarda Síochána ina sonraítear soláthar an scannáin sa Loga Rochtana ábhartha. 
Déantar taifeadtaí CCTV a scaoileadh chuig An Garda Síochána i ndáil le CCTV Pobalbhunaithe faoi Alt 38 d’Acht an Gharda Síochána, 2005, a rialú faoi Mheabhrán Tuisceana idir an Garda Síochána agus Comhairle Chontae na Gaillimhe. 
Rochtain faoi Shaoráil Faisnéise (FOI)

Faoi na hAchtanna um Shaoráil Faisnéise, is féidir le daoine rochtain a iarraidh ar fhaisnéis thaifeadta (mar aon le heisceachtaí áirithe) ar bith a choinníonn an Chomhairle. Mar sin féin, mas féidir daoine a aithint ón taifead ón gcóras CCTV is faisnéis phearsanta faoin duine aonair sin atá i gceist agus ní dócha go nochtfar é mar fhreagra ar iarraidh ar shaoráil faisnéise. Chomh maith leis sin, d’fhéadfadh údarás poiblí a bhfuil córais faireachais i bhfeidhm aige iarrataí ar fhaisnéis a fháil faoi FOIA maidir leis na córais faireachais sin. Mar shampla, d’fhéadfadh iarrthóirí faisnéis a iarraidh maidir le feidhmiú na gcóras, nó maidir leis na costais a bhaineann le hiad a úsáid agus a chothabháil.  Má tá an fhaisnéis sin á coinneáil, níor mhór breithniú a dhéanamh cibé an bhfuil sé iomchuí nó nach bhfuil an fhaisnéis sin a nochtadh faoi FOIA.

Ba chóir iarrataí faoi na hAchtanna FOI a sheoladh chuig: An Rannóg FOI, Seirbhísí Corparáideacha, Comhairle Chontae na Gaillimhe, Cnoc na Radharc, Gaillimh.

Socruithe Slándála do CCTV

· Beidh rochtain ar gach aon chóras CCTV agus na taifid atá air teoranta don Fhostaí Ainmnithe agus do phearsanra eile ag a bhfuil rochtain údaraithe ar an gcóras.  

·  Ba chóir an meán stórála a úsáidtear don chóras CCTV a choinneáil in áit shábháilte. Déanfar rochtain ar sheomraí Moil CCTV a rialú trí Maglock nuair is féidir.

Clár CCTV

Déanfaidh Oifigeach Cosanta Sonraí Chomhairle Chontae na Gaillimhe Clár CCTV a choinneáil. Ar a laghad, coinneofar an fhaisnéis seo a leanas ar an gclár:
· Suíomh gach córais CCTV 

· An cuspóir a bhaineann le gach córas CCTV 

· Sonraí maidir le soláthraithe tríú páirtí 

· Sonraí maidir leis an bhFostaí ainmnithe ar a bhfuil freagracht i leith gach aon chóras CCTV 

Loga Rochtana
· Coinneoidh an Fostaí Ainmnithe atá freagrach as gach aon córas CCTV Logaí Rochtana. 
· Coinneofar taifead ar na hiarratais ar fad a dhéanann Ábhair Sonraí agus an Garda Síochána ar na logaí chun cóipeanna de thaifid CCTV a scrúdú/a fháil agus coinneofar taifead ar an toradh atá ar iarratais dá leithéid.
Measúnú Tionchair Príobháideachta
Sula suiteálfar córas nua CCTV nó sula ndéanfar uasghrádú ar chóras CCTV reatha, cuirfear Measúnú Tionchair Príobháideachta i gcrích i gcomhréir le ceanglais reachtúla maidir le cosaint sonraí má mheasann Comhairle Chontae na Gaillimhe gur dócha go mbeadh riosca ard i gceist do chearta agus saoirsí daoine aonair mar thoradh ar an tsuiteáil nó an t-uasghrádú sin. 
Monatóireacht agus Athbhreithniú
Beidh an beartas seo faoi réir monatóireacht agus athbhreithniú leanúnach agus tabharfar aird ar athruithe a dhéantar i ndáil le faisnéis nó treoirlínte (e.g. ón gCoimisinéir Cosanta Sonraí, ón nGarda Síochána, aonaid iniúchóireachta (inmheánacha agus seachtracha), reachtaíocht agus aiseolas ó bhaill foirne agus daoine eile. 

Trí na hathbhreithnithe sin, déanfar cinnte de go gcomhlíonfar ceanglais dlí, beartais agus caighdeáin sa chleachtas.
Beidh feidhm ag an mbeartas seo ón dáta a ghlacann Foireann Bainistíochta Sinsearaigh Chomhairle Chontae na Gaillimhe leis an mbeartas a chur i bhfeidhm agus a chomhlíonadh atá le monatóiriú ag an Stiúrthóir Seirbhísí ábhartha.
Tuilleadh Eolais
Tá tuilleadh eolais maidir le feidhmiú an doiciméid bheartais seo ar fáil ón Oifigeach Cosanta Sonraí, Comhairle Chontae ana Gaillimhe. Is mar seo a leanas na sonraí teagmhála d’Oifigeach Cosanta Sonraí na Comhairle Contae:
Ríomhphost: 

dpo@galwaycoco.ie 
Seoladh:
An tOifigeach Cosanta Sonraí
Áras an Chontae,

Cnoc na Radharc
Gaillimh
An Ceart Gearán a Dhéanamh chuig Oifig an Choimisinéara Cosanta Sonraí
Mura bhfuil tú sásta le toradh na freagartha a fuair tú ó Chomhairle Chontae na Gaillimhe i ndáil le d’iarraidh, tá tú i dteideal gearán a dhéanamh chuig an gCoimisinéir Cosanta Sonraí a d’fhéadfadh an cás a imscrúdú ar do shon. Is é www.dataprotection.ie láithreán gréasáin an Choimisinéara Cosanta Sonraí, nó is féidir leat teagmháil a dhéanamh leis an Oifig ag:
Uimhir Íosghlao
1890 252 231

Ríomhphost
info@dataprotection.ie

Seoladh
An Coimisinéir Cosanta Sonraí Teach na Canálach Bóthar an Stáisiúin Cúil an tSúdaire, Co. Laoise, R32 AP23.

Aguisíní
Aguisín 1 – Sainmhínithe
Sainmhínithe i leith focail / frásaí a úsáidtear i ndáil le sonraí pearsanta a chosaint agus dá ndéantar tagairt i dtéacs an bheartais:

Iarraidh an Rochtain: Atá i gceist nuair a dhéanann duine iarraidh chuig an eagraíocht d’fhonn a gcuid sonraí pearsanta a nochtadh faoi Alt 91 den Acht um Chosaint Sonraí 2018.
Taifeadadh Fuaime: Is ea úsáid a bhaint as trealamh chun guthanna agus fuaim a thaifeadadh.  

CCTV: Teilifís ciorcaid iata, ar a dtugtar físfhaireachas freisin, is ea an úsáid a bhaintear as físcheamaraí chun comhartha a tharchur chuig áit faoi leith ar thacar teoranta scáileán.  D’fhéadfaí na híomhánna a thaifeadadh ar fhístéip nó DVD nó ar shásra taifeadta digitigh eile. Sa bheartas seo, airítear leis fuaim a thaifeadadh.
Sonraí: Is ea faisnéis i riocht ar féidir a phróiseáil. Áirítear leis sin sonraí uathoibrithe nó leictreonacha (faisnéis ar bith ar ríomhaire nó faisnéis a thaifeadtar d’fhonn í a chur ar ríomhaire) agus sonraí de láimh (faisnéis a thaifeadtar mar chuid de chóras comhdúcháin ábhartha no faisnéis a thaifeadtar d’fhonn í a bheith mar chuid de chóras comhdúcháin ábhartha).
Rialaitheoir Sonraí: Is ea duine a rialaíonn (ina aonair nó in éineacht le daoine eile) ábhar sonraí pearsanta agus an úsáid a bhaintear astu.
Próiseáil Sonraí:  Is ea oibríocht ar bith nó sraith oibríochtaí a chur i gcrích ar shonraí, lena n-áirítear: 

· Na sonraí a fháil, a thaifeadadh nó a choinneáil 

· Na sonraí a bhailiú, a eagrú, a stóráil a athrú nó a chur in oiriúint 

· Na sonraí a aisghabháil, a cheadú nó a chur ar fáil ar bhealach ar bith eile
· Na sonraí a nochtadh trí iad a tharchur, a scaipeadh nó a chur ar fáil ar bhealach ar bith eile 

· Na sonraí a ailíniú, a chónascadh, a léirscriosadh nó a mhilleadh 

Próiseálaí Sonraí: Is ea duine a phróiseálann sonraí pearsanta thar ceann an rialaitheora sonraí, ach ní áirítear leis sin fostaí de chuid rialaitheora sonraí a phróiseálann sonraí dá leithéid mar chuid dá fhostaíocht, mar shampla, d’fhéadfaí fostaí de chuid eagraíochta dá ndéanann an rialaitheoir sonraí obair a sheachfhoinsiú a bheith i gceist leis sin. Leagtar freagrachtaí ar eintitis dá leithéid i ndáil leis an bpróiseáil a dhéanann siad ar shonraí sna hAchtanna um Chosaint Sonraí.    

Na hAchtanna um Chosaint Sonraí: Faoi na hAchtanna um Chosaint Sonraí 1988 agus 2018, bronntar cearta ar dhaoine aonair agus leagtar freagrachtaí ar dhaoine atá i mbun sonraí pearsanta a láimhseáil, a phróiseáil, a bhainistiú agus a rialú.  Ní mór don Chomhairle cloí le forálacha na nAchtanna um Chosaint Sonraí agus í i mbun sonraí pearsanta a bhailiú agus a stóráil. Baineann sé sin le sonraí pearsanta a bhaineann le fostaithe de chuid na heagraíochta agus le daoine a idirghníomhaíonn leis an eagraíocht araon. 
Ábhar Sonraí: Is ea an duine aonair atá ina ábhar sna sonraí
Sonraí Pearsanta: Is ea sonraí a bhaineann le duine aonair beo atá inaitheanta nó ar féidir é a aithint ó na sonraí féin, nó ar féidir é a aithint ó na sonraí ina éineacht le faisnéis eile a thiocfaidh i seilbh an rialaitheora sonraí nó ar dócha a thiocfaidh i seilbh an rialaitheora sonraí.
Aguisín 2 – Teimpléid do Chomharthaí CCTV 

Aguisín 3 – Buan-nós Imeachta Oibríochta – Ceamaraí Aitheanta Uimhirphlátaí 
Aguisín 4 – Buan-nós Imeachta Oibríochta – Ceamaraí Éide
Aguisín 5 – Foirm maidir le Taifeadadh CCTV a Scaoileadh agus/nó a Aistriú chuig 3ú Páirtí

Aguisín 6 – Fógraí Príobháideachta – NPR, BWC, Timpeallachta Follasach & Faoi Cheilt
Aguisín 7 - Fardal de na ceamaraí CCTV atá suiteáilte ag Comhairle Chontae na Gaillimhe ar fud Chontae na Gaillimhe agus a stádas oibriúcháin faoi láthair

